
Úrdráttur 
 

Hælisleitendum hefur farið ört fjölgandi á Íslandi á síðustu árum. Hér á landi hefur stuðningur 

við hælisleitendur og flóttamenn lítið verið rannsakaður og aðlögun þeirra að íslensku 

samfélagi. Megin markmið þessarar rannsóknar var að kanna þann stuðning sem í boði er fyrir 

flóttamenn á Íslandi. Jafnframt var markmiðið að kanna þann stuðning sem stendur 

hælisleitendum til boða á meðan þeir bíða eftir að mál þeirra er tekið fyrir hjá stjórnvöldum. 

Rannsóknin byggist á eigindlegri rannsóknaraðferð en tekin voru viðtök við fjóra flóttamenn 

sem hafa verið búsettir hér á landi um nokkurt skeið. Auk þess var tekið viðtal við starfsmann 

Rauða kross Íslands og sendur var spurningarlisti á þá starfsmenn Velferðarráðuneytisins sem 

koma að málaflokknum. Niðurstöður rannsóknarinnar leiddu í ljós að stuðningur við 

flóttamenn á Íslandi er ekki nægilega mikill og hjálpar þeim ekki til þess að aðlagast íslensku 

samfélagi. Margt áhugavert kom fram í viðtölunum við flóttamennina sem gæti hjálpað til við 

úrbætur í málaflokknum.  

I. Inngangur 
 

Á síðustu árum hefur umsóknum um hæli hér á landi farið fjölgandi, einkum á allra síðustu 

árum. Hávær umræða hefur verið undanfarið um aðbúnað hælisleitenda og hefur sú umræða 

einkum beinst að tímalengd málsmeðferðar. Umsækjendur um hæli sem hingað koma, koma 

oftar en ekki úr slæmum aðstæðum í heimalandi sínu. Margir eru að flýja ofsóknir vegna 

trúarbragða, stjórnmálaskoðana, kynþáttar eða einfaldlega stríðsátök svo eitthvað sé nefnt. Því 

má ætla að þessir einstaklingar þurfi á stuðningi að halda, enda eru þeir í nýju og framandi 

umhverfi. Við bætist afleiðing þeirra hörmunga sem margir þeirra hafa mátt þola. Flestir 

hælisleitendur þurfa að bíða í langan tíma í óvissu eftir að mál þeirra hljóti afgreiðslu. Á 

meðan á biðinni stendur er þeim séð fyrir mat, húsaskjóli og afþreyingu af einhverju tagi. 

Aftur á móti er þjónusta við hælisleitendur sem hafa fengið viðurkennda stöðu flóttamanns af 

afar skornum skammti hér á landi. 

Í þessari ritgerð verður fjallað um málefni hælisleitenda. Leitast verður við að kanna þann 

stuðning sem í boði er fyrir hælisleitendur á meðan mál þeirra er til meðferðar hjá 

stjórnvöldum, einnig verður kannaður sá stuðningur sem flóttamönnum er veittur eftir að þeim 

hefur verið veitt hæli hér á landi. Í þessu sambandi verður reynt að greina þörfina fyrir aðstoð 

og hvernig henni er mætt af íslensku útlendingayfirvöldum og hvað sé til bóta. 

Við rannsóknina var stuðst við eigindlega rannsóknaraðferð en þátttakendur rannsóknarinnar 

voru fjórir. Jafnframt var tekið viðtal við starfsmann Rauða kross Íslands, til þess að fá betri 

innsýn inn í málaflokkinn, þar sem aðgengi að upplýsingum mætti vera betra. Niðurstöðurnar 

voru svo þemagreindar með rannsóknarefnið til hliðsjónar. 

Rannsóknarniðurstöður munu vonandi vekja fagfólk sem vinnur að málaflokknum til 

umhugsunar sem gæti leitt til úrbóta en þá er tilganginum náð. 

II. Skilgreiningar 

 

1. Flóttamaður 
 

„Flóttamaður samkvæmt lögum þessum telst vera útlendingur sem er utan heimalands síns af 

ástæðuríkum ótta við að vera ofsóttur vegna kynþáttar, trúarbragða, þjóðernis, aðildar að 

tilteknum þjóðfélagshópi eða vegna stjórnmálaskoðana og getur ekki, eða vill ekki, vegna 

slíks ótta færa sér í nyt vernd þess lands; eða sá sem er ríkisfangslaus og er utan þess lands þar 

sem hann áður hafði reglulegt aðsetur vegna slíkra atburða og getur ekki, eða vill ekki, vegna 

slíks ótta hverfa aftur þangað, sbr. A- lið 1. gr. alþjóðasamnings um stöðu flóttamanna frá 28. 

júlí 1951 og viðauka við samninginn frá 31. janúar 1967“ (Lög um útlendinga nr. 96/2002). 

Í skilgreiningu íslensku laganna er vísað til samnings Sameinuðu þjóðanna um réttarstöðu 

flóttamanna frá 1951, hér eftir nefndur flóttamannasamningurinn og viðauka við hann frá 

1967. Það reynir helst á skilgreiningu flóttamanns í A lið 1.mgr 1. gr. samningsins í málum 

hælisleitenda, en greinin hljóðar svo: 

„Sá útlendingur telst flóttamaður sem: er utan heimalands síns vegna atburða sem gerðust 

fyrir fyrsta janúar 1951 og af ástæðuríkum ótta við að verða ofsóttur vegna kynþáttar, 

trúarbragða, þjóðernis, aðildar í sérstökum félagsmálaflokkum eða stjórnmálaskoðana, og 

getur ekki eða vill ekki, vegna slíks ótta, færa sér í nyt vernd þess lands; eða þann sem er 

ríkisfangslaus, og er utan þess lands, þar sem hann áður hafði reglulegt aðsetur, vegna slíkra 

atburða og getur ekki eða vill ekki, vegna slíks ótta, hverfa þangað aftur“ (Samningur um 

stöðu flóttamanna frá 28. júlí 1951 og viðbótarsamningur um breytingu á samningnum um 

stöðu flóttamanna frá 31. janúar 1968). Á þessu sést að kjarni flóttamannahugtaksins felst í 

því að útlendingur hafi ástæðuríkan ótta við að verða ofsóttur (well-founded fear of being 

persecuted), hann geti ekki vænst verndar yfirvalda í heimalandinu og að ofsóknir megi rekja 

til þeirra fimm efnisatriða sem taldar eru upp í skilgreiningunni. Þannig falla þeir utan 

hugtaksins sem flýja heimaland af öðrum ástæðum, svo sem vegna náttúruhamfara, 

hungursneyðar eða bágs efnahagsástands. Þá er gengið út frá því að umsækjandi verði að 

uppfylla öll skilyrði flóttamannahugtaksins til að öðlast viðurkenningu sem slíkur (Frumvarp 

til laga um útlendinga, lagt fyrir Alþingi á 127. löggjafarþingi 2001-2002) 

Sem fyrr segir er vísað til flóttamannasamningsins í  44. gr. útlendingalaga þar sem fjallað er 

um skilgreiningu flóttamanns en samningurinn fellur undir alþjóðalög. Ekki er þó að finna 

samræmda aðferð við túlkun samningsins meðal aðildarríkjanna og því má ganga út frá því að 

túlkunin eða útfærsla skilyrðanna sé mismunandi (Dómsmálaráðuneytið, 2009). 

Flóttamannanefnd Sameinuðu þjóðanna hefur gefið út handbók þar sem er að finna nánari 

skilgreiningu á greinum flóttamannasamningsins. Tilgangur handbókarinnar er að gefa 

aðildarríkjunum leiðbeiningar við túlkun samningsins í því skyni að samræma sem best 

meðferð hælisumsókna í þeim ríkjum sem gengist hafa undir skyldur flóttamannasamningsins 

(Atli Viðar Thorstensen og Guðrún Dögg Guðmundsdóttir, 2008). 

Í dag eru 147 ríki aðilar að samningnum og/eða bókuninni. Ísland gerðist aðili samningsins 

þann 30. nóvember árið 1955 og tók hann gildi hér á landi 1. mars 1956. 26. apríl 1968 var 

viðbótarsamningurinn síðan fullgiltur. Flóttamannasamningurinn gegnir lykilhlutverki í 

sambandið við meðferð umsókna um hæli. Þegar aðildarríki taka  málefni hælisleitenda til 

meðferðar eru þau skyldug til þess að meta hverjir teljast til flóttamanna samkvæmt 

samningnum og bókuninni (Dómsmálaráðuneytið, 2009). 

2. Kvótaflóttamaður 
 

Kvótaflóttamaður er sá sem hefur fengið hæli í öðru landi en ekki tekist að aðlagast aðstæðum 

þar af einhverjum ástæðum að mati Flóttamannastofnunar Sameinuðu þjóðanna. Þegar 

dvalarlandið getur ekki veitt fólkinu nauðsynlega vernd eða aðstæður eru þannig að stofnunin 

metur brýnt að koma fólkinu til þriðja lands þar sem það fær skjól og vernd. Í þessum 

tilfellum bjóða íslensk stjórnvöld hópi af flóttafólki til landsins, oftast 20-30 í einu.  Íslensk 

stjórnvöld hafa lagt áherslu á að bjóða hingað til lands konum í hættu og börnum þeirra 

(Rauði kross Íslands, e.d.)
a
. Settar hafa verið viðmiðunarreglur um móttöku og aðstoð við 

kvótaflóttamenn sem hingað koma (Velferðarráðuneytið, e.d.). 

3. Hælisleitandi 
 

Hælisleitandi er sá sem kemur til lands á eigin vegum og sækir formlega um hæli af 

mannúðarástæðum eða pólitískum og reynir að fá stöðu sína sem flóttamaður viðurkennda 

(Mannréttindaskrifstofa Íslands, e.d.). 

Oft gætir ruglings þegar fjallað er um flóttamenn og hælisleitendur. Hælisleitandi er 

einstaklingur sem sótt hefur um hæli á Íslandi og bíður úrlausn mála sinna. Í þessari ritgerð 

verður fjallað um flóttamann einungis í því sambandi þegar staða hans hefur verið viðurkennd 

sem slík af Útlendingastofnun og/eða innanríkisráðuneytinu, í samræmi við 44. gr. 

Útlendingalaga. 

 

4. Dvalarleyfi af mannúðarástæðum. 
 

Um nokkurt skeið hefur verið heimild fyrir útlendingayfirvöld í  útlendingalögum nr. 96/2002 

að veita hælisumsækjanda leyfi til dvalar á Íslandi þrátt fyrir að hann uppfylli ekki skilyrði í 1. 

mgr. 44. gr. laganna um skilgreiningu flóttamanna. Þetta á einkum við þegar umsækjandi 

getur átt von á vanvirðandi meðferð verði hann sendur heim eða vegna sérstakra tengsla hans 

við Ísland (Dómsmálaráðuneytið 2009).  Upplýsingar um hælisumsóknir á Íslandi allt frá 

upphafi benda til þess að mun fleiri umsækjendur hafa fengið hér leyfi til dvalar af 

mannúðarástæðum en viðurkenningu á flóttamannastöðu (Dómsmálaráðuneytið, 2009). 

Með breytingu á lögum um útlendinga nr. 96/2002 var á árinu 2010 bætt inn svonefndri 

viðbótavernd sbr. 2. mgr. 44. gr. laganna. Þar segir að veita megi manni flóttamannastöðu 

þrátt fyrir að hann uppfylli ekki skilyrði A-liðar 1. gr. alþjóðasamnings um stöðu flóttamanna 

ef raunhæf ástæða er til að ætla að hann eigi á hættu að sæta dauðarefsingu, pyndingum eða 

annarri ómannúðlegri eða vanvirðandi meðferð eða refsingu verði hann sendur aftur til 

heimalandsins. 

III. Helstu réttarheimildir 

1. Lög og reglugerðir. 
 

Eins og fram hefur komið tók flóttamannasamningurinn gildi hér á landi 1. mars 1956. Með 

samningnum skuldbundu aðildarríkin sig til að axla í sameiningu ábyrgð á því fólki sem orðið 

hefur fyrir ofsóknum í heimalandi sínu og hefur ekki getað notið réttarverndar í því landi. 

Með frumvarpi til núgildandi útlendingalaga nr. 96/2002 var útlendingalöggjöfin á Íslandi 

tekin til heildarendurskoðunar og var þá í fyrsta sinn kveðið nákvæmlega á um réttarstöðu 

flóttamanna 

2. Schengen samstarfið. 
 

Schengen samningurinn milli Evrópusambandsins annars vegar og Íslands og Noregs hins 

vegar var fullgiltur af Íslands hálfu þann 25. maí 2001 að undangengu samþykki Alþingis. 

(Samningurinn um framkvæmd Schengen – samkomulagsins frá 14. júní 1985 á milli 

ríkisstjórna ríkja Benelúx – efnahagssambandsins, sambandslýðveldisins Þýskalands og 

lýðveldisins Frakklands um afnám í áföngum á eftirliti á sameiginlegum landamærum). Kjarni 

Schengen-samstarfsins felst í því að tryggja frjálsa för einstaklinga um innri landamæri 

þátttökuríkjanna og fella niður persónueftirlit með einstaklingum á ferð milli ríkjanna. Í 7. 

kafla II. bálks Schengen-samningsins er fjallað um hvaða þátttökuríki beri ábyrgð á meðferð 

beiðna um hæli sem lögð eru fram á Schengen-svæðinu. Tilgangur samningsins var að mynda 

eins konar ytri landamæri um Evrópu en tryggja frjálsa för fólks innan þeirra. Með samningi 

milli aðildarríkja Evrópusambandsins um sama efni, sem undirritaður var í Dyflinni 15. júní 

1990 var kafli þessi leystur af hólmi (Dómsmálaráðuneytið, 2009). 

 

3. Dyflinnarsamningurinn og Evrópureglugerðin. 
 

Dyflinnarsamningurinn fjallar um ábyrgð á meðferð beiðna um hæli þeirra umsækjenda sem 

komast inn fyrir ytri landamæri Evrópu. Tilgangur aðildarríkja með gerð samningsins var að 

skipta með sér ábyrgðinni á flóttamönnum, en þá er átt við þá ábyrgð sem ríkin undirgengust 

með aðild að flóttamannasamningnum frá 1951. Kjarni samningsins er að tryggja að aðeins 

eitt aðildarríkjanna fjalli um hverja hælisumsókn og koma þannig í veg fyrir að umsækjendur 

geti gengið á milli landa og sótt um hæli í mörgum löndum, svonefnt asylum-shopping. Í 

reglugerð Evrópuráðsins nr. 343/2003/EB er síðan að finna nákvæmar reglur um hvaða ríki 

skuli fjalla um hverja umsókn en það er m.a. ríkið sem hælisumsækjandi steig fyrst fæti sínum 

í eftir komuna inn á Schengen- svæðið eða það ríki sem gaf út áritun, VÍSA, inn á svæðið svo 

eitthvað sé nefnt (Reglugerð Evrópuráðsins nr. 343/2003/EB). Samningurinn gefur aðildarríki 

heimild til að endursenda hælisleitanda til þess ríkis sem ber ábyrgð á umsókninni samkvæmt 

reglugerðinni án þess fyrst að meta t.d. ástæður flótta viðkomandi frá heimalandinu. Hið 

ábyrga ríki verður þá að fjalla efnislega um umsóknina. 

IV. Málsmeðferðin 
 

Í V. kafla útlendingalaga er að finna reglur um málsmeðferð hælisumsókna en nánari 

útfærslur þeirra eru í 13. kafla reglugerðarinnar sem sett var með heimild í lögunum, hér eftir 

nefnd reglugerð (Reglugerð um útlendinga nr. 53/2003). Samkvæmt því beinir útlendingur 

umsókn sinni um hæli til lögreglunnar sem tekur skýrslu af útlendingnum. Þar er hann 

spurður um nafn, ríkisfang, fjölskyldu, ástæður flóttans og flóttaleið svo eitthvað sé nefnt. Við 

frumrannsókn lögreglu er gengið úr skugga um hvort útlendingurinn hafi sótt um hæli í öðru 

ríki sem er aðili Dyflinarsamningsins. Í 88. gr. reglugerðarinnar er stjórnvaldi gert skylt að 

umsækjanda um hæli verði leiðbeint um þau réttindi sem kveðið er á um í 25. gr. 

útlendingalaga. Ef á þarf að halda skal útvega umsækjanda túlk sem talar og skilur móðurmál 

umsækjanda. Síðan er hælisumsækjanda veitt heimild til að dvelja í húsnæði á vegum 

útlendingayfirvalda (Reglugerð um útlendinga nr. 89/2003). 

Þegar málið er komið til Útlendingastofnunar er fyrsta skref meðferðar að hefja rannsókn á 

því hvort einhverju aðildarríkja Dyflinnarsamningsins  beri skylda til að taka við framlagðri 

umsókn um hæli á grundvelli 4. gr., 6.-11. gr. eða 14.-16. gr. Dyflinnarreglugerðarinnar. Í því 

sambandi er leitað að fingraförum í sameiginlegum gagnagrunni landanna. Berist svar frá 

aðildarríki sem samþykkir móttöku á umsækjanda er tekin ákvörðun í Útlendingastofnun um 

hvort umsókn verði tekin til efnismeðferðar á Íslandi eða hvort hann verði sendur til þess ríkis 

sem ber samkvæmt 4. mgr. 9. gr. að fjalla efnislega um umsóknina. Ákvörðun um að senda 

umsækjanda til annars aðildarríkis má kæra til innanríkisráðuneytis innan 15 daga, sbr. 30. gr. 

útlendingalaga og má ekki vísa honum á brott fyrir en hann hefur nýtt kærurétt sinn 

samkvæmt 32. gr. laganna. Kæra frestar hins vegar ekki réttaráhrifum um endursendingu hans 

til annars aðildarríkis nema sótt hafi verið um það og innanríkisráðuneytið samþykkt. Þetta 

þýðir í raun að umsækjandi er oftast kominn langt út fyrir íslenskt umráðasvæði þegar 

niðurstaða í kærumáli liggur fyrir og getur því ekki notfært sér rétt sinn í þeim tilvikum sem 

ráðuneytið játar honum efnismeðferð á Íslandi. 

Leiði rannsókn Útlendingastofnunar í ljós að ekki finnist ummerki um för umsækjanda um 

lönd aðildarríkjanna og þau geti á grundvelli samningsins firrt sig ábyrgð á umsækjanda 

verður umsókn hans tekin til efnismeðferðar á Íslandi á grundvelli 46. gr. útlendingalaga. 

Verði umsókn samþykkt skal umsækjanda gerð skriflega grein fyrir þeim réttaráhrifum sem 

fylgja hælisveitingu og að hún sé afturkallanleg sbr. 47. gr. laganna. Telji Útlendingastofnun 

að umsækjandi uppfylli ekki skilyrði 46. gr. útlendingalaganna þar sem hann telst ekki vera 

flóttamaður í skilningi 44. gr. laganna, tekur  Útlendingastofnun ákvörðun um hvort veita 

skuli umsækjanda dvalarleyfi af mannúðarástæðum. Verði umsækjanda ekki veitt dvalarleyfi 

hér á landi tekur Útlendingastofnun ákvörðun um synjun og frávísun. Unnt er að kæra synjun 

Útlendingastofnunar um hæli til innanríkisráðuneytisins innan 15 daga, skv. 30. gr. laganna. 

Umsækjandi sem kærir synjun Útlendingastofnunar um efnismeðferð umsóknar á Íslandi eða 

synjun um hæli eða dvalarleyfi af mannúðarástæðum á rétt á aðstoð réttargæslumanns 

samkvæmt 34. gr. laganna. Réttargæslumaðurinn sem er löglærður útbýr kæruna til 

innanríkisráðuneytisins umsækjanda að kostnaðarlausu. Hér að neðan er skipurit sem lýsir 

málsmeðferðinni á einfaldan hátt. 

Mynd 1  Málsmeðferð hælisumsókna - Skipurit 

 

 

Umsókn um hæli

Útlendingastofnun

Umsókn tekin til 
efnismeðferðar

Endusent á 
grundvelli 

Dyflinnarreglu

SynjunHælisveiting

Lögreglan

Hægt að kæra 
úrskurð til 

Innanríkisráðuneytis

V. Hælisleitendur á Íslandi og í nágrannalöndunum 
 

Á undanförnum árum hefur orðið mikil aukning á umsóknum um hæli hér á landi. Mesta 

aukningin var þó árið 2002 en þá aukningu má rekja til þess að Ísland gerðist aðili að 

Schengen samstarfinu þann 25. maí árið 2001 (Mannréttindaskrifstofa Íslands, e.d). 

Tafla 1 -Hælisumsóknir á Íslandi 

Ár Fjöldi umsókna 

1998 24 

1999 24 

2000 25 

2001 53 

2002 117 

2003 80 

2004 76 

2005 87 

2006 39 

2007 42 

2008 73 

2009 35 

2010 51 

2011 76 

2012 115 

Samtals: 917 

 

(Rauði kross Íslands, e.d.).
b

Eins og sjá má á töflu 1 hefur orðið mikil fjölgun á hælisumsóknum á síðustu 15 árum en 

athyglisvert er hversu sveiflukenndar umsóknir eru á milli ára. Á árunum 1998 – 2012 sóttu 

að meðaltali 61 einstaklingur um hæli hér á landi. Árið 2007 höfðu einungis tveimur 

einstaklingum verið veitt hæli hér á landi, en þremur til viðbótar árið 2008. Átta 

einstaklingum var svo veitt hæli á árunum 2009 og 2010. Árið 2011 var viðurkennd staða 

fimm hælisleitenda sem flóttamenn. 70% þeirra sem sækja um hæli hér á landi eru karlmenn. 

Börn eru einnig fá miðað við heildarfjölda umsækjanda og eru langflest þeirra í fylgd með 

foreldrum. Á undanförnum árum hafa umsækjendur um hæli komið víðsvegar að úr 

heiminum.  Ólíkt því sem gengur og gerist í nágrannalöndunum þá eru stærstu 

umsækjendahóparnir hér á landi breytilegir frá ári til árs, þ.e.a.s. stærstur hluti umsækjenda 

kemur ekki alltaf frá sömu ríkjum. Árið 2006 var stærsti umsækjendahópurinn t.d frá 

Rússlandi og Rúmeníu. Árið 2007 komu flestir umsækjendur frá Sýrlandi og Albaníu og árið 

2008 komu flestir frá Kosovo svo dæmi séu tekin. (Dómsmálaráðuneytið, 2009). 

Tafla 2- Hælisumsóknir á Norðurlöndunum 

Ár Ísland Danmörk Finnland Noregur Svíþjóð Alls 

2003 80 2,767 3,221 15,613 31,355 53,036 

2004 76 1,633 3,861 7,950 23,161 36,681 

2005 87 1,283 3,574 5,402 17,530 27,876 

2006 39 922 2,324 5,320 24,322 32,927 

2007 42 1,029 1,505 6,528 36,207 45,311 

2008 73 951 4,035 14,431 24,353 43,843 

2009 35 2,022 5,988 17,226 24,194 49,465 

2010 51 2,844 4,018 10,064 31,819 48,796 

2011 76 3,573 3,087 9,053 29,670 45,459 

 

Eins og tafla 2 gefur til kynna sækja flestir flóttamenn sem koma til Norðurlandanna um hæli 

í Svíþjóð og Noregi. Flestar umsóknir sem berast á Norðurlöndunum eru frá hælisleitendum 

sem koma frá Afríku, Rússlandi, Úkraínu, Rúmeníu, Búlgaríu og Írak (Norden, 2013). 

Tafla 3 - Hlutfall umsókna til hvers lands 

Ár Ísland Danmörk Finnland Noregur Svíþjóð Alls 

2003 0.15% 5.22% 6.07% 29.44% 59.12% 100% 

2004 0.21% 4.45% 10.53% 21.67% 63.14% 100% 

2005 0.31% 4.60% 12.82% 19.38% 62.89% 100% 

2006 0.12% 2.80% 7.06% 16.16% 73.87% 100% 

2007 0.09% 2.27% 3.32% 14.41% 79.91% 100% 

2008 0.17% 2.17% 9.20% 32.92% 55.55% 100% 

2009 0.07% 4.09% 12.11% 34.82% 48.91% 100% 

2010 0.10% 5.83% 8.23% 20.62% 65.21% 100% 

2011 0.17% 7.86% 6.79% 19.91% 65.27% 100% 

 

Hlutfallslega fleiri flóttamenn sækja um hæli í nágrannalöndunum heldur en á Ísland. 

Ástæðuna má rekja til legu landsins því  hingað til lands er ekki hægt að komast beint frá 

þeim löndum þar sem ríkja styrjaldir og því verða umsækjendur að fara um önnur lönd á 

Schengen-svæðinu til að komast til Íslands. Þetta gerir íslenskum stjórnvöldum kleift að senda 

flóttamenn sem hingað koma til þeirra Schengen landa sem þeir  koma frá á grundvelli 

Dyflinnarreglugerðinni sbr. hér að framan. Dyflinnarreglugerðin gegnir því mikilvægu 

hlutverki í málum er lúta að hælisleitendum hér á landi enda fellur stór hluti þessara mála 

undir gildissvið hennar (Mannréttindaskrifstofa Íslands, e.d). 

Ástæður þess að fólk flýr heimaland sitt eru margvíslegar, oft eru einstaklingar að flýja 

vopnuð átök eða pólitískar ofsóknir af völdum stjórnvalda. Vegna hinnar þröngu 

skilgreiningar á flóttamannahugtakinu getur það reynst hælisleitendum erfitt að koma 

stjórnvöldum í skilning um að ótti þeirra við ofsóknir sé raunverulegur.  Skilgreiningin gerir 

ráð fyrir að ofsóknirnar verði raktar til einhverra þeirra fimm ástæðna sem taldar eru upp í 

skilgreiningunni eins og þegar hefur komið fram. Umsækjandi um hæli þarf að sanna að 

aðstæður hans séu með þeim hætti að hann þarfnist verndar en það getur reynst erfitt í 

mörgum tilvikum enda sjaldnast unnt að styðjast við bein sönnunargögn.  Á móti kemur að 

íslensk stjórnvöld eru bundin af reglum stjórnsýslulaga um meðferð þeirra mála sem undir þau 

heyra, þar með talið rannsóknarreglunni. Samkvæmt rannsóknarreglu stjórnsýslulaga ber 

stjórnvöldum að rannsaka mál vel áður en tekin er ákvörðun (Stjórnsýslulög nr. 37/1993). Það 

þýðir að Útlendingastofnun hefur sjálfstæða rannsóknarskyldu. Stjórnvöld eiga hins vegar oft 

á tíðum erfitt með að komast yfir haldbærar staðreyndir um mál umsækjenda án þess að ógna 

öryggi þeirra verði þeir sendir heim að lokinni málsmeðferð. Í reynd er oftast stuðst við mat á 

trúverðugleika frásagnar umsækjanda og hún borin saman við almennar upplýsingar um stöðu 

mannréttinda og stjórnarfar í heimalandinu sem aflað hefur verið af hlutlausum aðilum eins og 

viðurkenndum mannréttindasamtökum, virtum fjölmiðlum og rannsóknum sem 

útlendingayfirvöld ríkja hafa staðið fyrir svo eitthvað sé nefnt (Dómsmálaráðuneytið, 2009). 

VI. Almennt um aðbúnað hælisleitenda á Íslandi 
 

Innanríkisráðuneytið ber ábyrgð á meðferð hælisleitenda. Það er Útlendingastofnun sem 

kemur að stuðningi við hælisleitendur á meðan á málsmeðferð stendur. Stuðningurinn felst í 

umönnun þeirra sem ekki geta séð fyrir sér sjálfir og hefur Útlendingastofnun gert sérstakt 

samkomulag við félagsþjónustu Reykjanesbæjar um að sjá um þá sem sótt hafa um hæli hér á 

landi (Útlendingastofnun, e.d). 

Félagsþjónusta Reykjanesbæjar hefur séð um umönnun hælisleitenda frá árinu 2004.  

Þjónustan felst í því að sjá umsækjendum fyrir húsnæði, mat og afþreyingu af ýmsu tagi sem 

og annarri þjónustu s.s. læknisþjónustu. Umsækjendur um hæli fá bókasafnskort, sundkort og 

aðgang að interneti í klukkustund á dag. Jafnframt greiðir Reykjanesbær fyrir ferðakostnað 

hælisleitenda, til og frá Reykjavíkur, sem til fellur vegna umsóknar viðkomandi um hæli. 

Þegar hælisleitandi hefur dvalið hér á landi í fjórar vikur á hann rétt á vasapeningi sem er 

2.500 krónur á viku (Innanríkisráðuneytið, e.d). 

Reykjanesbær er með samning við tvö gistiheimili í Reykjanesbæ þar sem hælisleitendur 

dvelja. Karlmenn dvelja á gistiheimilinu Fit en konur og börn dvelja í húsnæði að Mánagötu. 

Aðbúnaður hælisleitenda á gistiheimilinu Fit hefur verið mikið í umræðunni og hafa margir 

haldið því fram að aðstæður þeirra sem þar dvelja séu ómannúðlegar. Með langan 

málsmeðferðartíma til hliðasjónar hlýtur dvölin að Fit hostel að vera einstaklingum afar erfið 

þar sem frístundir eru af skornum skammti, fjárstyrkir eru í lægri kantinum og möguleikar til 

atvinnu og menntunar litlir sem engir (Dómsmálaráðuneytið, 2009).  Vegna fjölgunar 

umsækjenda um hæli hér á landi á síðustu árum hefur verið gripið til þess að ráðs að leigja 

íbúðir fyrir fjölskyldur sem hingað koma. Nokkrar íbúðir eru til notkunar í Reykjanesbæ, í 

Reykjavík og einnig er gistiheimili í Kópavogi sem nýverið var gert að dvalastað fyrir 

hælisleitendur. Þrátt fyrir það eru einungis um 40 hælisleitendur sem dvelja á 

höfuðborgarsvæðinu. Í fréttum undanfarnar vikur hefur komið fram að  Reykjanesbær telur 

sig ekki ráða  ekki lengur við þann fjölda umsækjenda sem sækir til Íslands enda er ekki 

nægjanlegt framboð af íbúðarhúsnæði innan sveitarfélagsins. Því hefur verið gerð sú breyting 

á að Reykjanesbær mun ekki taka við fleiri hælisleitendum a.m.k. í bili og hafa bæjaryfirvöld 

óskað eftir því að um helmingur þeirra sem nú gista í bæjarfélaginu hverfi á brott.  Í dag eru 

alls 180 hælisleitendur hér á landi en 156 þeirra eru í umsjá Reykjanesbæjar. Fjölskyldur sem 

hingað koma eru í minni hluta en þeim er oftast komið fyrir í sér íbúðum. Þá deila einhleypir 

karlar saman húsnæði og einhleypar konur öðru húsnæði þá oftast þannig að það séu tveir til 

þrír saman í íbúð (Atli Viðar Thorstensen, munnleg heimild 21. mars). 

Atli Viðar Thorstensen, verkefnisstjóri hjá Rauða krossi Íslands, segir aðbúnaðinn á Fit hostel 

í Reykjanesbæ hafa verið upp og niður í gegnum árin. Hann segir aðbúnaðinn haldast í hendur 

við málsmeðferð einstaklinganna þar sem afþreying fyrir hælisleitendur er af skornum 

skammti eins og áður kom fram. Aðbúnaðurinn er því ekki góður fyrir einstaklinga sem þurfa 

að bíða eftir úrlausn mála sinna í fleiri ár, eins og gefur að skilja. Einkum og sér í lagi þegar 

hælisleitendur fá ekki nægjanlegar upplýsingar um það hvar mál þeirra stendur í ferlinu. Atli 

bendir á að hælisleitendur upplifi sig mjög einangraða í Reykjanesbæ, sérstaklega eftir því 

sem lengri tími líður, þeir upplifa sig sem hóp sem skeri sig úr samfélaginu. Fit hostel er 

heimili þar sem margir einstaklingar búa af ólíkum uppruna og oft verða árekstrar. Til að 

mynda er ekki sólarhringsvakt og vistmennirnir skipta með sér verkum þegar kemur að þrifum 

og öðrum heimilisverkum. Oft skapast árekstrar því einstaklingarnir leggja mis mikið af 

mörkunum. Það væri því til bóta að hafa sólarhringsvakt og einnig einhvern utanaðkomandi 

sem sæi um þrif, allavega á almennu rýmunum. Einstaklingarnir sem búa að Fit hosteli eru oft 

á tíðum hér á mismunandi forsendum, sumir eru hér sem pólitískir flóttamenn, aðrir eru að 

sækja um dvalarleyfi af mannúðarástæðum og enn aðrir eru hér í allt öðrum tilgangi. Þessir 

einstaklingar eru svo farnir að búa saman í litlu rými sem reynir á, eins og gefur að skilja. Atli 

Viðar Thorstensen, munnleg heimild. 21. mars). 

Reynt er að gera dvöl hælisleitenda sem bærilegasta á meðan á málsmeðferð stendur en það 

væri til bóta ef þessir einstaklingar fengju tímabundið atvinnuleyfi á meðan þeir bíða eftir að 

mál þeirra sé tekið fyrir (Þóra Kristín Ásgeirsdóttir, 2008). 

VII. Aðstoð og þjónusta við flóttamenn 
 

Hluti af samningsskyldum aðildarríkja flóttamannasamnings frá 1951 er að veita flóttafólki 

félagslegan og fjárhagslegan stuðning eftir að það hefur fengið stöðu sína viðurkennda og 

tryggja réttarstöðu þeirra almennt. Þær skyldur eru um margt óljósar en gera má ráð fyrir að 

þau ákvæði samningsins sem mæla fyrir um aðstoð og þjónustu við flóttamenn sæti 

mismunandi túlkun aðildarríkjanna. Þá má einnig gera ráð fyrir að aðildarríkin séu í 

mismunandi stöðu þegar kemur að aðbúnaði flóttafólks en hún hlýtur almennt að ráðast af 

lífskjörum fólks í viðkomandi landi og getu yfirvalda til að veita þann stuðning. Á Íslandi ber 

Velferðarráðuneytið ábyrgð á aðbúnaði flóttafólks. 

1. Aðkoma Rauða kross Íslands að stuðningi við flóttamenn. 
 

Ekki er að finna hér á landi heildstætt regluverk þar sem kveðið er á um stuðning við 

flóttamenn en gengið er út frá því að sá einstaklingur sem fær réttarstöðu flóttamanns eigi  rétt 

á stuðningi fyrsta árið. Flóttamönnum er  hjálpað  við að koma undir sig fótunum og séð til 

þess að þeim bjóðist að stunda vinnu og nám eins og hverjum öðrum íbúum þessa lands. 

Rauði kross Íslands, hér eftir Rauði krossinn og félagsþjónustan hafa gegnt mikilvægu 

hlutverki þegar kemur að stuðningi við flóttamenn en á síðasta ári varð sú breyting á að Rauði 

krossinn dró sig að mestu út úr  einstaklingsbundnu stuðningshlutverki við flóttamenn. Við 

það tækifæri færðist þjónustuhlutverkið við flóttamann í ríkari mæli yfir á 

Velferðarráðuneytið og félagsþjónustuna (Rauði kross Íslands, e.d.).
c
 Greinilegt er þó að 

þjónustuhlutverkið við flóttamenn er í gerjun því í dagblöðum í dag er greint frá því að 

innanríkisráðuneytið hafi gengið frá samkomulagi þess efnis að Rauði krossinn taki aftur að 

sér einstaklingsbundna þjónustu við flóttamann sem greitt verði fyrir af fjárlögum Alþingis 

(Mbl.is, 2013). Málefni hælisleitenda eru því á verksviði innanríkisráðuneytisins en þjónusta 

við flóttamenn heyra undir velferðarráðuneytið. 

Rauði krossinn hefur allt frá því að fyrstu hælisumsóknir fóru að berast gegnt veigamiklu 

hlutverki í stuðningi við flóttamenn á Íslandi. Rauði krossinn kemur að málefnum 

hælisleitanda og starfar í umboði Flóttamannastofnunar Sameinuðu þjóðanna í samvinnu við 

íslensk stjórnvöld. Rauði krossinn  er mannúðarhreyfing sem stuðlar að því að efla 

mannúðargildi og virðingu fyrir alþjóðlegum flóttamanna-, mannréttinda- og mannúðarlögum. 

Helsta hlutverk hreyfingarinnar er að gæta þess að hælisleitendur fái réttláta og mannúðlega 

málsmeðferð ásamt því að upplýsa hælisleitendur um réttarstöðu sína (Rauði kross Íslands, 

e.d.).
c
 Rauði krossinn hefur heimild frá stjórnvöldum til þess að fylgjast með málsmeðferð 

hælisumsækjenda þ.m.t. að vera við skýrslutökur og stendur Rauði krossinn þannig vörð um 

réttindi hælisleitenda. Hælisleitendur geta jafnframt leitað til starfsfólks Rauða krossins, þar 

sem sjálfboðaliðar og annað starfsfólk innan hreyfingarinnar gegna hlutverki trúnaðarmanna. 

Síðast en ekki síst kynnir Rauði krossinn sér mál hælisleitenda ýtarlega leitast við að koma í 

veg fyrir að umsækjendur verði sendir úr landi ef öryggi viðkomandi er ógnað (Rauði kross 

Íslands, e.d.).
c
 Á vegum Rauða krossins starfar fjöldinn allur af sjálfboðaliðum sem taka að 

sér að heimsækja hælisleitendur, hlutverk þeirra er fyrst og fremst að veita þeim félagsskap, 

nærveru og hlýju. Heimsóknavinir reyna eftir fremsta megni að rjúfa þá einangrun sem 

umsækjendur búa við með því að skipuleggja alls kyns kvöld í samvinnu við hælisleitendur, 

svo sem bíókvöld, matarkvöld og dagsferðir svo eitthvað sé nefnt. Á vegum Rauða krossins  

starfa jafnframt sjálfboðaliðar sem stuðningsfjölskyldur en þeir aðstoða hælisleitendur sem 

hafa fengið viðurkennda stöðu flóttamanns. Þar skuldbinda sjálfboðaliðar sig í ár og er þetta 

úrræði mun persónulegra þar sem samskiptin eru undir fjögur augu en ekki í stærri hópum 

(Rauði kross Íslands, e.d.).
c
 Þótt samningurinn um að gerast stuðningsaðili við hælisleitendur 

sé einungis ár, myndast oft náin vinátta milli stuðningsfjölskyldunnar annars vegar og 

flóttafólks og eða hælisleitendum sem er  markmiðið með þessari félagslegu aðlögun (Atli 

Viðar Thorstensen, munnleg heimild. 21. mars). 

2. Opinber þjónusta og aðstoð við flóttamenn. 
 

Eins og vikið var að hér að framan hefur þjónustan við flóttamenn nú færst í ríkari mæli yfir á 

ríkisvaldið. Velferðarráðuneytið aðstoðar flóttamenn helst með þeim hætti að tengja þá við 

félagsþjónustu lögheimilissveitarfélags þar sem þeim er tryggur samskonar réttur og öðrum 

Íslendingum. Þeir fá félagslega ráðgjöf skv. lögum um félagsþjónustu sveitarfélaga nr. 

40/1991 og veitir starfsfólk velferðarsviðs borgar- og eða sveitafélags upplýsingar og 

leiðbeiningar um félagsleg réttindi annars vegar og stuðning vegna félags- og persónulegs 

vanda hins vegar.  Auk almennrar aðstoðar skv. félagsþjónustulögunum og 

fjárhagsaðstoðarreglum sveitarfélagsins er miðað við að allir flóttamenn fái aðstoð við að 

koma sér fyrir á nýju heimili með húsbúnaðarstyrk og húsaleigubótum.  Þá fá 

barnafjölskyldur, sem eru með ráðstöfunarfé við viðmiðunarmörk,  styrk sem jafngildir 

barnabótum þar til Ríkisskattstjóri greiðir út bæturnar sem koma eftirá. Jafnframt er 

flóttamönnum veittur styrkur til þátttöku á íslenskunámskeiði. Þegar lögheimili er skráð í 

Þjóðskrá á viðkomandi sama rétt og aðrir sem hafa lögheimili á Íslandi, flóttamenn eiga því 

rétt á þjónustu samkvæmt lögum félagsþjónustu sveitarfélaga nr. 40/1991  

(Velferðarráðuneytið, munnleg heimild, 24. mars). Að framansögðu virðist 

Velferðarráðuneytið sjálft ekki koma mikið að málefnum einstakra flóttamanna.  

Félags- og tryggingamálaráðherra skipar flóttamannanefnd til fimm ára í senn. Í nefndinni 

eiga sæti fulltrúi frá innanríkisráðuneytinu, utanríkisráðuneyti og Rauða krossi Íslands en 

formaður er skipaður af félags- og tryggingamálaráðuneytinu. „Meginverkefni nefndarinnar er 

að leggja fram tillögur til ríkisstjórnarinnar um móttöku kvótaflóttafólks og hafa umsjón með 

aðstoð og þjónustu við það. Nefndin skal jafnframt taka til athugunar aðstæður flóttamanna og 

annarra sem fengið hafa dvalarleyfi af mannúðarástæðum og vinna í nánu samráði 

við Útlendingastofnun“ (Velferðarráðuneytið, e.d.).
b
 

Tveimur árum eftir að nefndin var skipuð eða í september árið 2010 komu út 

viðmiðunarreglur flóttamannaráðs um móttöku og aðstoð við hópa flóttafólks sem hingað 

koma. Reglurnar eru í senn ítarlegar og mjög metnaðarfullar sem  tryggja flóttafólki góðan 

stuðning hér á landi í eitt ár eftir komu þeirra til landsins. Viðmiðunarreglurnar eiga hins 

vegar ekki við um flóttafólk sem hingað kemur á einstaklingsvísu og hefur fengið stöðu sína 

viðurkennda á grundvelli 44. gr. útlendingalaga, eða þá útlendinga sem fengið hafa hér 

dvalarleyfi af mannúðarástæðum.  Reglurnar eiga því, einungis  við um þá flóttamenn sem 

hingað koma í boði ríkisstjórnarinnar, svokallaða kvótaflóttamenn. Engar viðmiðunarreglur 

eru því í gildi fyrir flóttamenn sem koma hingað koma.  

Í viðmunarreglunum segir um hlutverk flóttamannanefndar: „Hlutverk flóttamannanefndar er 

meðal annars að leggja til við ríkisstjórn heildarstefnu og skipulag um móttöku 

flóttamannahópa, hafa yfirumsjón með framkvæmd á móttöku hópanna og veita stjórnvöldum 

umsögn um einstök tilvik eftir því sem óskað er. Nefndin skal árlega gera ríkisstjórninni grein 

fyrir störfum sínum og leggur félags- og tryggingamálaráðuneyti nefndinni til starfsmann“ 

(Velferðarráðuneytið, e.d.).
a
 Hér gætir auðvitað misræmis því umboð og hlutverk 

flóttamannaráðs er skilgreint með öðrum og þrengri hætti en fram kemur er erindisbréfi þeirra 

og áður hefur verið greint frá því ekki er tiltekið það hlutverk að nefndin skuli taka til 

athugunar aðstæður flóttamanna og þeirra sem fengið hafa dvalarleyfi af mannúðarástæðum.  

Í þessu felst að Ísland gerir ekki ráð fyrir sérstökum stuðningi við flóttamenn. Ætla má að sá 

einstaklingur sem hefur þurft að flýja heimaland sitt af ótta við að vera ofsóttur vegna 

kynþáttar, trúarbragða, þjóðernis, aðildar að tilteknum þjóðfélagshópi eða vegna 

stjórnmálaskoðana og eftir að hafa beðið hér í óvissu um afdrif sín í tvö og stundum þrjú ár,  

þurfi á einstaklingsmiðaðri þjónustu að halda. Með hliðsjón þeim ríku kröfum sem gerðar eru 

við veitingu hælis er óhætt að slá því föstu að umsækjandi sem hefur fengið stöðu sína 

viðurkennda kemur úr hræðilegum aðstæðum þar sem þeir hafa lent í ofbeldi, þrælahaldi eða 

pyntingum svo dæmi séu nefnd. Því má ganga út frá því að þessir nýju íslendingar þurfi á 

sértækum úrræðum að halda. Úrræðum sem fela í sér sálrænan stuðning, þétta félagsráðgjöf, 

upplýsingar um réttindi þeirra og skyldur auk aðstoðar við aðlögun að íslensku samfélagi.   

 

3. Annar stuðningur 
 

Aðrir sem koma að stuðningi við flóttamenn eru mannúðarsamtök svo sem No borders 

samtökin sem starfa að málefnum flóttamanna og berjast fyrir auknum réttindum þeirra og 

annarra innflytjenda. Samtökin berjast fyrir heimi án landamæra og telja að ferðafrelsi sé 

mikilvægur hluti af mannréttindum hvers og eins. Meðlimir samtakanna aðstoða flóttamenn 

við að komast inn í þau lönd sem þeir vilja dvelja í, jafnframt því að tryggja að flóttamenn séu 

ekki sendir aftur til heimalands síns ef öryggi þeirra er ógnað. Önnur baráttumál No borders 

samtakanna hér á Íslandi snúa að því að stytta biðtíma við afgreiðslu hælisumsókna og að 

afgreiðsla umsóknarinnar verði gagnsæ, upplýsandi og aðgengileg fyrir hælisumsækjanda. 

Einnig berjast samtökin gegn því að hælisleitendur verði sendir úr landi á grundvelli 

Dyflinnarreglugerðarinnar, þá gagnrýna samtökin að hælisleitendum sé refsað fyrir að 

framvísa fölsuðum skilríkjum en það stríðir gegn ákvæði í flóttamannasamningnum þar sem 

segir að ekki sé heimilt að refsa flóttamönnum sem framvísa fölskum skilríkjum 

(Mannréttindaskrifstofa Íslands, e.d). 

Fjölmenningarsetur hefur verið starfrækt frá árinu 2000 og hefur það hlutverk að efla þjónustu 

við innflytjendur og flóttafólk. Starfsemin sem er á Ísafirði en þjónustar fólk um allt land. 

Hægt er að leita til fjölmenningarsetursins í tengslum við þætti sem tengjast daglegu lífi á 

Íslandi. Boðið er upp á þjónustu og ráðgjöf gegnum upplýsingasíma  á pólsku, 

serbnesku/krótaísku, taílensku, spænsku, litháísku og rússnesku. Önnur verkefni starfseminnar 

eru m.a að veita stjórnvöldum, stofnunum og fyrirtækjum ráðgjöf og upplýsingar í tengslum 

við málefni innflytjenda, upplýsa innflytjendur um réttindi þeirra og skyldur og fylgjast með 

þróun innflytjendamála í þjóðfélaginu með rannsóknum og upplýsingamiðlun 

(Fjölmenningasetur, e.d.). 

VIII.  Aðferðafræði 
 

Við framkvæmd þessarar rannsóknar var notast við eigindlega rannsóknaraðferð. Tekin voru 

viðtöl við fjóra flóttamenn  eins og áður hefur komið fram, þar að auki var rætt við Atla Viðar 

Thorstensen, verkefnastjóra hjá Rauða krossinum. Jafnframt var send fyrirspurn til 

velferðarráðuneytisins þar sem óskað var eftir upplýsingum um stuðning við flóttamenn þar 

sem upplýsingar um viðfangsefnið eru af afar skornum skammti, til að mynda á heimasíðu 

Velferðarráðuneytisins.  Notast var við hálfopin viðtöl en þannig var stuðst við viðtalsramma 

og á sama tíma var einstaklingurinn hvattur til þess að tala um upplifun sína og reynslu. Þessi 

viðtalsaðferð er fremur óformleg og er meira í áttina að samtali, þar sem viðmælandi fær 

meira svigrúm til þess að segja frá reynslu sinni og upplifun (Esteberg, 2002). 

Við val á þátttakendum var notast við snjóboltaaðferðina, rannsakandi þekkti til flóttamanns 

sem hefur verið búsettur hér á landi í 4 ár. Sá hinn sami benti svo á aðra enskumælandi 

flóttamenn sem voru tilbúnir til þess að taka þátt í rannsókninni. 

Samkvæmt lögum um persónuvernd og meðferð persónuupplýsinga samkvæmt 31. gr. laga 

nr. 77/2000 þá er rannsókn þessi tilkynningarskyld og var hún tilkynnt til Persónuverndar og 

birt í framhaldinu á vef stofnunarinnar. Þátttakendur voru upplýstir um markmið 

rannsóknarinnar áður en þeir samþykktu þátttöku, jafnframt var þeim komið í skilning um að 

fyllsta trúnaðar yrði gætt. Þeir voru upplýstir um að nöfnum yrði breytt og hvorki þjóðerni né 

aðrar persónuupplýsingar kæmu fram í rannsókninni. Einnig var þeim lofað að upptökum yrði 

eytt. 

Við val á aðferð við þessa rannsókn þótti eigindleg rannsóknaraðferð henta vel þar sem 

markmiðið var að fá innsýn inn í hugarheim flóttamanna sem hingað hafa komið. Jafnframt 

var markmiðið að kanna viðhorf þessa hóps til viðfangsefnisins og þar þótti vænlegast að taka 

einstaklingsviðtöl. Með því að notast við viðtalsramma og spyrja opinna spurninga, fengust 

upplýsingar um upplifun einstaklinganna á viðfangsefninu sem dýpkaði skilning rannsakanda 

(Esteberg, 2002). 

IX. Upplifun flóttamanna 
 

Við rannsókn á afstöðu og upplifun flóttamanna sem fengið hafa hæli á Íslandi til þeirra 

álitamála sem fjallað er um í ritgerð þessari voru tekin viðtöl við fjóra karlkyns flóttamenn á 

aldrinum 30 – 55 ára. Hvorki Rauði krossinn né ráðuneytin máttu gefa upp nöfn á 

flóttamönnum sem ég gæti rætt við,  því var stuðst við snjóboltaaðferðina við val á 

viðmælendum. Það var talsvert erfitt að finna einstaklinga sem voru tilbúnir til þess að taka 

þátt í rannsókninni. Svo virðist sem  hræðsla og tortryggni ráði þar mestu um enda koma 

þessir einstaklingar gjarnan úr umhverfi þar sem erfitt er að treysta stjórnvöldum  og  

yfirvöldum.  Jafnframt er ekki sjálfgefið að flóttamennirnir tali ensku og því er úr tiltölulega 

litlum hópi að velja. Að lokum voru þó fjórir karlmenn tilbúnir til þess að taka þátt. Viðtölin 

tóku allt frá 30 mínútum og upp í 45 mínútur og fóru þau fram á hlutlausum stað. 

Þátttakendum rannsóknarinnar er öllum gefin dulnefni og ekki verða gefin upp fæðingarlönd 

þeirra vegna persónuverndar- og öryggissjónarmiða. 

Viðmælandi 1 er á fertugsaldri og hefur búið á Íslandi í fimm ár. Þegar John fékk 

viðurkennda stöðu flóttamanns hafði hann beðið í tvö ár á meðan mál hans var í vinnslu. Hann 

er búsettur á höfuðborgarsvæðinu ásamt eiginkonu sinni og börnum. Hann átti ekki annarra 

kosta völ en að flýja heimaland sitt vegna ofsókna af hálfu stjórnvalda.  Hann hafði látið til 

sín taka í stjórnmálum i heimalandi sínu og hafði skoðanir sem voru valdhöfum ekki 

þóknanlegar.  John er með BA gráðu frá heimalandi sínu en er atvinnulaus þrátt fyrir að hafa 

verið duglegur að sækja um vinnu. Hann vann við ræstingar í eitt og hálft ár fyrst eftir 

hælisveitingu. Viðtalið var tekið á kaffihúsi í miðbæ Reykjavíkur. 

Viðmælandi 2 er þrítugur og hefur búið á Íslandi í þrjú ár. Hann er búsettur úti á landi. Þegar 

Will fékk viðurkennda stöðu flóttamanns hafði hann beðið eftir svari í tæp tvö ár. Hann kom 

til landsins einn og er ókvæntur. Will þurfti að flýja heimaland sitt í Austur - Evrópu vegna 

þess að hann tilheyrði litlu þjóðarbroti sem sætti ofsóknum meirihlutans í stríðsátökum. Hann 

er með prófgráðu sem er sambærileg við stúdentspróf og er í þjónustustarfi.  Viðtalið var tekið 

á kaffihúsi í miðbæ Reykjavíkur. 

Viðmælandi 3 er á fimmtugsaldri og hefur búið á Íslandi í nokkur ár. Þegar Ed fékk 

viðurkennda stöðu flóttamanns hafði hann beðið eftir svari í  tæplega þrjú ár. Hann fékk 

synjun þegar hann sótti fyrst um hæli en kærði úrskurðinn til innanríkisráðuneytisins sem 

snéri við ákvörðun Útlendingastofnunar og viðurkenndi stöðu hans sem flóttamanns. Hann 

kom til landsins einn en hefur unnið að því að koma konu sinni og börnum hingað til lands 

um nokkurt skeið. Hann hefur ríka réttlætiskennd og er óhræddur við að tjá skoðanir sínar 

opinberlega og standa við þær, sem oftar en ekki leiddi til þess að hann bakaði sér óvild 

stjórnvalda í heimalandinu. Þegar stjórnarskipti urðu í landinu reyndu stjórnvöld að þrýsta á 

Ed að ganga í einn af þremur stjórnmálaflokkum ríkistjórnarinnar en hann lét ekki segjast og 

var sannfæringu sinni trúr. Hann hefur látið til sín taka í baráttu fyrir auknum rétti íbúanna 

m.a. réttinum til tjáningarfrelsis. Hann starfaði m.a. starfað við kennslu á háskólastigi þar sem 

honum var gert erfitt fyrir vegna afskipa ríkisvaldsins af stjórn skólans. Allt þetta leiddi til 

þess að Ed var ofsóttur af stjórnvöldum og varð hann því að flýja heimaland sitt. Ed er 

búsettur á höfuðborgarsvæðinu, hann er með tvær BA gráður en er í ófaglærðu starfi. Viðtalið 

var tekið í byrjun mars 2013 á kaffihúsi í miðbæ Reykjavíkur. 

Viðmælandi 4 er á fertugsaldri og hefur verið búsettur á Íslandi í fimm ár. Paul neyddist til 

þess að flýja heimaland sitt vegna þess að hann var að ástæðulausu hnepptur í ánauð og 

þrældóm. Hann fékk synjun þegar hann sótti um hæli hér á landi en lét reyna á úrskuð 

ráðherra fyrir dómstólum. Í héraðsdómi var ákvörðun ráðherra felld úr gild og var sú 

ákvörðun staðfest af Hæstarétti. Hann fékk stöðu flóttamanns viðurkennda í kjölfarið. Ástæða 

flóttans var sú að honum hafði verið haldið í  fangelsi án sakar þar sem hann var látinn þræla í 

fleiri mánuði og sætti auk þess afar ómannúðlegri meðferð. Hann notaði því fyrsta tækifæri til 

að flýja heimalandið sem gafst. 

Viðtölin við ofangreinda einstaklinga voru öll hljóðrituð og síðan afrituð. Að því loknu var 

reynt að finna sameiginleg þemu með því að bera viðtölin saman og öðlast þannig dýpri 

skilning á upplifun og reynslu einstaklinganna.  Það reyndist ekki erfitt að greina gögnin og 

finna sameiginleg þemu þar sem allir þátttakendur voru sammála um nokkur atriði sem 

tengdust rannsóknarefninu. Við gagnagreiningu komu fram fjögur meginþemu. Stuðningur 

var þema sem kom skýrt fram í viðtölunum og hefur haft áhrif á aðlögun þátttakenda að 

íslensku samfélagi. Viðmót samfélagsins var annað þema en þar kom fram að þátttakendur 

mættu fordómum þegar þeir sóttu um vinnu, einkum og sér í lagi eftir að þeir höfðu tekið 

fram að þeir væru flóttamenn. Menntun var svo þriðja þemað en allir þeir sem rætt var við eru 

með menntun af einhverju tagi sem virðist vera erfitt að fá metna hér á landi. Reiði var fjórða 

þemað sem kom fram hjá öllum viðmælendum, þá einkum vegna langs biðtíma eftir úrlausn í 

málum þeirra. 

1. Stuðningur 
 

Allir þeir flóttamenn sem rætt var við voru sammála um að stuðningur við þá væri allt of lítill, 

þá sérstaklega eftir að þeim var veitt staða flóttamanns. Þá voru þeir ósáttir við að fá ekki 

nægilegar upplýsingar um réttindi sín hér á landi eftir að þeir fengu stöðu sína viðurkennda 

sem flóttamenn. John lýsti upplifun sinni með eftirfarandi hætti: 

„Ég fékk engan stuðning þegar ég beið eftir svari frá Útlendingastofnun. Ég kom hingað 

ásamt eiginkonu minni og við áttum engan pening og fengum enga fjárhagsaðstoð frá ríkinu, 

hvorki matarpening né húsnæðisstyrk. Barnið okkar fékk ekki pláss á leikskóla vegna þess að 

við vorum ekki inni í kerfinu. Seinna þegar ég fór að spila fótbolta með öðrum flóttamönnum 

komst ég að því að ég átti rétt á miklu meiri stuðningi.  Það lét mig einfaldlega enginn vita af 

því. Eftir að ég fékk hæli var okkur boðið að læra íslensku í gegnum Rauða kross Íslands.   Ég 

gat ekki einu sinni nýtt mér það því ég komst ekki í tímana vegna vinnu þar sem konan mín 

var föst heima með barnið.  Þú skilur, einhver þurfti að vinna fyrir heimilinu“. 

Ed upplifði dvöl sína á meðan mál hans var til meðferðar á annan hátt. Hann tók þó í sama 

streng og A þegar kom að upplýsingum um réttindi og stuðning eftir að honum hafi verið veitt 

hæli. 

„Mér leið auðvitað ekki vel á meðan ég beið í óvissu eftir svari og aðstæðurnar sem ég bjó við 

voru ekki góðar, þó gat ég svo sem ekki kvartað yfir neinu. Ég fékk húsaskjól, mat og svo gat 

ég farið á bókasafn og í sund. Það var kona frá félagsþjónustunni sem hægt var að leita til 

þannig að það var gott að geta leitað til hennar ef eitthvað var óljóst. Þegar ég svo fékk hæli 

þá vissi ég ekkert. Ég átti rétt á fjárhagsaðstoð en þegar ég sóttist eftir því var mér sagt að sú 

kona sem sæi um þessi mál væri í sumarfríi. Ég átti því ekki krónu fyrstu tvo mánuðina eftir 

hælisveitingu. Það var erfitt. Ég var svolítið týndur og vissi ekkert hvert ég átti að leita. Svo 

smá saman lærir maður inn á hlutina“. 

Hinir tveir sem rætt var við höfðu svipaða sögu að segja. Flestir þátttakenda voru ánægðastir 

með starf Rauða krossins sem kom að stuðningi við þá meðan á umsóknarferlinu stóð en 

hefðu viljað fá svipaðan stuðning eftir að þeir fengu hæli. Þrír af fjórum þátttakenda sögðust 

hafa þurft á sálrænum stuðningi að halda en vissu ekki til þess að þeim stæði sálfræðiaðstoð 

til boða. John sagðist hafa farið í tvo tíma til sálfræðings en ekki átt fyrir fleiri tímum. 

2. Viðmót samfélagsins 
 

Flestir þátttakendanna töldu sig ekki finna fyrir fordómum frá Íslendingum, að einum 

undanskildum, sá sagði Íslendinga vera fordómafulla í garð útlendinga og þá sérstaklega 

þeirra sem eru af öðrum litarhætti. Þrír viðmælendanna töldu Íslendinga ekki veita þeim neina 

sérstaka athygli en töldu sig ekki mæta fordómum vegna kynþáttar eða þjóðernis. Hins vegar 

töluðu flestir um að hafa fundið fyrir fordómum þegar þeir sóttu um vinnu. Paul talaði til að 

mynda um afar neikvætt viðmót atvinnurekenda: 

„Ég byrjaði á að sækja um alls kyns störf sem mér þótti áhugaverð en fann strax að ég átti 

ekki möguleika, þrátt fyrir að vera með góða menntun. Þá fór ég að sækja um láglaunastörf en 

án árangurs. Mér finnst svo skrítið að ræstistörf krefjist þess að maður tali íslensku. Eftir að 

hafa sótt um á mörgum stöðum fékk ég vinnu við skúringar og vann á móti íslenskum strák 

sem var í háskólanámi. Ég komst að því eftir að ég hætti að hann var með 2300 krónur á 

tímann á meðan ég var einungis með 1600 krónur á tímann, fyrir nákvæmlega sama starfið. 

Það finnst mér mjög ósanngjarnt. Hann er Íslendingur og ég útlendingur, það er eina 

Skýringin sem ég hef á þessu“. 

Will lýsir svipaðri reynslu sinni við atvinnuleit en telur sig hins vegar ekki eiga rétt á neinu 

öðru en láglaunastarfi: 

„Ég sótti um á mörgum stöðum en fékk alltaf nei. Ef ég sótti um rafrænt fékk ég sjaldnast 

svar.  Ef ég svo mætti á staðinn fannst mér vinnuveitendur alltaf segja nei strax, það var varla 

að ég fengi tækifæri til þess að segja þeim frá mér.  Ég hef svo sem enga sérstaka reynslu en 

ég er sterkur og góður starfskraftur. Ég fékk á endanum vinnu úti á landi og var mjög ánægður 

með það. Ég hef eignast nokkra góða vini í vinnunni en einna helst útlendinga. Íslendingarnir 

sem vinna með mér eru samt margir mjög góðir við mig og hafa hjálpað mér mikið. Ég bý í 

litlu bæjarfélagi þar sem fólk hjálpar hvert öðru og ég er ekki undanskilinn í því.“ 

John sagðist hafa fundið fyrir mikilli hlýju frá Íslendingum, þá sérstaklega hópi fólks sem 

stóðu að mótmælum þegar tekin var ákvörðun um að senda hann úr landi. Hann segist afar 

þakklátur þessum hópi og telur að mál hans hefði farið á annan veg ef ekki væri fyrir þann 

stuðning sem honum var sýndur og umfjöllun fjölmiðla um málið. 

„Íslendingar eru gott fólk en það er eins og sumt fólk líti á mann sem svindlara og svikara. Ég 

fæ alltaf slæmt viðmót frá Vinnumálastofnun, það er eins og þeir trúi mér ekki þegar ég segi 

þeim að ég sé duglegur að sækja um vinnu. Það vill bara engin ráða mig í vinnu, ég tala 

auðvitað enga íslensku“. 

Ætla má að stór liður í því að flóttamenn aðlagist vel íslensku samfélagi sé að þeir fái störf 

sem hæfi menntun þeirra og reynslu.  Ef marka má reynslu viðmælenda minna er mikill 

misbrestur á því að þeir fái vinnu, auk þess sem viðmót í þeirra garð er stundum neikvætt.  

Ljóst er að þetta neikvæða viðmót í þeirra garð og erfiðleikar við að finna störf, dregur úr 

sjálfstrausti þeirra og er ekki til þess fallið að efla trú þeirra á íslenskt samfélag.  Það hlýtur 

svo að gera það að verkum að það tekur þá lengri tíma að aðlagast lífinu hér á landi. 

3. Menntun  
 

Þrír af þeim sem rætt var við eru með háskólagráðu og einn með próf sambærilegu 

stúdentsprófi. Þeir þátttakendur sem höfðu lokið við BA gráðu í heimalandi sínu voru afar 

ósáttir við það hversu strangir Íslendingar eru þegar kemur að því að meta nám þeirra hér á 

landi. Þrátt fyrir að vera með háskólagráðu eru þessir einstaklingar í ófaglærðum störfum eða 

atvinnulausir. Eins og fram kom hér að framan hafði Paul gefist upp á því að sækja um störf 

sem tengdust menntun hans og reynslu þar sem menntun hans var hvergi metin. 

„Þegar ég áttaði mig á því að mín biðu bara láglaunastörf ákvað ég að sækja um íslenskunám 

við Háskóla Íslands. Ég fékk synjun um skólavist þrátt fyrir að vera með háskólagráðu. Ég 

fékk þau svör að menntunarstigið í heimalandi mínu væri miklu lægra en hér á landi og þau 

bentu mér á að sækja um í Menntaskólanum við Hamrahlíð. Þar á ég að sjálfsögðu ekki rétt á 

námslánum. Ég skil ekki kerfið ykkar“. 

Ed er með tvær háskólagráður og var í góðri vinnu í heimalandi sínu. Hann kveðst ekki fá 

vinnu hér á landi tengda menntun sinni og reynslu þrátt fyrir að hafa reynt, en segist samt 

skilja það að vissu leiti þar sem hann tali ekki tungumálið. 

„Ég tala ekki tungumálið og því er augljóslega erfitt fyrir fólk að ráða mig í vinnu. Ég furða 

mig samt á því að Íslendingar skuli ekki vera opnari fyrir því að nota reynslu og þekkingu 

fólks frá öðrum löndum. Sérstaklega þar sem ég kem frá landi þar sem menningin er gerólík 

íslenskri menningu... ég hefði haldið að það gæti verið sniðugt að nota þekkingu fólks frá 

ólíkum löndum. Íslendingar gætu lært heilan helling af reynslu minni“. 

Will sagðist ekki geta gert neinar sérstakar kröfur um góða vinnu þar sem hann væri einungis 

með stúdentspróf. Aðspurður sagðist hann ekki trúa því að hann kæmist inn í háskóla á Íslandi 

með stúdentspróf frá sínu heimalandi, hann hafði þó ekki látið á það reyna. 

Árið 2005 var unnin rannsókn um aðlögun innflytjenda að íslensku samfélagi fyrir 

Flóttamannaráð Íslands. Þar voru kvótaflóttamenn þátttakendur rannsóknarinnar en 

niðurstöður leiddu í ljós að margir unnu störf þar sem menntun þeirra var ekki metin og einnig 

voru margir smeykir við að reyna fá menntun sína metna (Félagsmálaráðuneytið, 2005). 

Af ofangreindu er ljóst að erfitt getur verið fyrir útlendinga að fá menntun sína metna hér á 

landi. Ekki er óvarlegt að álykta að þetta hafi neikvæð áhrif á hversu vel þeir aðlagist íslensku 

samfélagi. Afleiðing þessa er einnig að þeir enda í láglaunastörfum, þrátt fyrir 

háskólamenntun frá heimalandinu, að minnsta kosti á meðan þeir kunna lítið í íslensku. Slíkt 

hlýtur að draga úr sjálfstrausti þeirra. Þótt viðmælendur mínir séu ekki sáttir við þetta liggur 

skýringin að hluta til í því að þær prófgráður sem þeir hafa frá heimalandi sínu virðast ekki 

jafngilda prófgráðum hér á landi. Góð kunnátta í íslensku ætti því að auka möguleika þeirra á 

því að vinna á því sviði sem þeir hafa lokið námi í heimafyrir, auk háskólanáms hér á Íslandi. 

Þá þyrfti að skoða leiðir til að gefa þeim tækifæri til að bæta við menntun sína í þeim tilgangi 

að gera þeim kleyft að nýta þekkingu sína til að auka samkeppnismöguleika á 

atvinnumarkaðinum. Óháð þessu er umhugsunarvert hvers vegna ekki er hægt að nýta reynslu 

þessara manna betur því þótt prófgráður þeirra standist ekki íslenskar kröfur, er ljóst að 

reynsla þeirra, þekking og bakgrunnur getur auðgað íslenskt samfélag. 

Einnig er vert að skoða hvort að íslenskt samfélag geti ekki boðið flóttamönnum, 

innflytjendum og öðrum útlendingum sem setjast hér að upp á öflugri íslenskukennslu, þeim 

að kostnaðarlausu. 

4. Reiði 
 

Allir þátttakendur rannsóknarinnar voru ósáttir við málsmeðferðartímann. Þeir biðu eftir að 

mál þeirra hlyti afgreiðslu í tæp 2-3 ár. Þrír af fjórum viðmælendanna bjuggu á Fit hostel í 

Reykjanesbæ á meðan þeir biðu og sögðu þeir það oft á tíðum hafa verið erfitt. Þeir sögðu 

lítið hafa verið í boði fyrir þá að gera og þeir upplifðu mikla einangrun. Ed sagðist hafa 

upplifað mikinn kvíða á meðan hann beið í óvissu eftir svari um afdrif sín: 

„Það var auðvitað erfitt að búa svona margir saman í svona litlu rými. Við vorum svo ólíkir, 

oft komu upp ágreiningar. Ég reyndi að vera sem mest að heiman, ég eyddi miklum tíma á 

bókasafninu eða bara inni í herberginu mínu. Ég var ekki mikið frammi að tala við hina“. 

Will tekur í sama streng. Hann kvað það hafa verið erfitt að búa með svona mörgum 

karlmönnum sem koma úr svona ólíku umhverfi. Hann sagði marga hafa átt erfitt andlega eftir 

að hafa upplifað hörmungar í heimalandinu en aðrir væru þarna í allt öðrum tilgangi. 

„Við komum allir úr svo ólíkum aðstæðum. Oft vorum við mjög pirraðir á hver öðrum. Þetta 

var ekki alltaf slæmt en oft. Sumir voru niðurbrotnir eftir að hafa upplifað hræðilega hluti, 

aðrir voru bara í leit að betra lífi. Erfiðast var að horfa á eftir strákunum þegar það var verið 

að senda þá í burtu. Ég hélt alltaf að ég yrði næstur“. 

5. Samantekt. 
 

Viðtölin leiða í ljós að talsverður skortur er á stuðningi við flóttamenn hér á landi. Fram 

kemur hjá viðmælendum mínum að tilviljun geti ráðið því hvort þeir fái þann stuðning sem 

þeir eiga rétt á.  Mögulegt er að þetta sé vegna þess hvernig stuðningskerfið er uppbyggt.  

Ráðuneytið vísar flóttamönnum til lögheimilissveitarfélags, auk þess sem þeir reiða sig mjög 

á Rauða krossinn. Margt getur skolast til í ranghölum kerfisins þar sem einstaklingarnir tala 

ekki íslensku. Því er nauðsynlegt að veita sérhæfða þjónustu innan velferðarkerfisins þar sem 

haldið er utan um upplýsingar og þjónustu sem nýtist flóttamönnum. Ljóst er að með betri og 

einstaklingsmiðaðri stuðningi við flóttamenn væri hægt að auðvelda þeim aðlögun að íslensku 

samfélagi. Upplýsingagjöf spilar þar stórt hlutverk því það er engum til góðs að 

flóttamennirnir fari í einhverjum tilvikum á mis við þann stuðning sem þeir eiga rétt á. 

Flóttamennirnir sem rætt var við telja sig almennt fá gott viðmót frá Íslendingum en verða 

helst varir við fordóma þegar þeir sækja um atvinnu.  Því er sú spurning áleitin hvort ekki 

væri rétt að fræða atvinnurekendur um málefni flóttamanna og útlendinga í því skyni að 

auðvelda þeim að fá vinnu sem leiðir síðan til betri aðlögunar að íslensku samfélagi. 

Almenn menntun og íslenskunám hlýtur að vera mikilvægur þáttur í aðlögun flóttamanna að 

íslensku samfélagi. Í þessari rannsókn kemur glöggt fram að sú menntun sem þátttakendur  

hafa hlotið í heimalöndum sínum nýtist þeim afar takmarkað hér á landi.  Ljóst er að 

prófgráður þeirra gilda ekki til jafns við prófgráður í íslenskum háskólum í sömu greinum og 

afleiðingin er sú að þeir enda oft í láglaunastörfum. Það mætti ef til vill styrkja aðlögun þeirra 

að íslensku samfélagi með því að fara markvissar yfir menntun þeirra og reynslu og finna 

leiðir til að nýta hana í starfsnámi eða laga betur að háskólunum hérlendis. 

Ef upplifun viðmælenda minna er raunsönn lýsing á þeim stuðningi sem bíður  flóttamanna 

hér á landi, er ljóst að Ísland getur gert mun betur í þessum efnum. Til að mynda hlýtur það að 

teljast mjög gagnrýnivert hversu langan tíma það tekur að afgreiða mál þeirra og enn verra er 

hversu litlar upplýsingar hælisleitendur fá á meðan mál þeirra er til meðferðar í kerfinu. 

Nægileg er óvissan fyrir. Einstaklingar og jafnvel heilu fjölskyldurnar sem hingað koma til 

þess að sækja um hæli, bíða hér í nagandi óvissu árum saman eftir svörum. Þessi hópur hefur 

oft þurft að þola hörmungar í heimalandi sínu og það ætti að vera keppikefli íslendinga að 

eyða óvissu þessa fólks sem fyrst. Öll mannúðarrök hníga að því að stytta þennan tíma og 

bæta úr upplýsingaflæðinu. Ætla mætti að samfélag sem skreytir sig með velferðarforskeyti 

ætti að leggja ríkari áherslu á stuðning við útlendinga til þess að auðvelda þeim aðlögun að 

íslensku samfélagi. 

X. Lokaorð 
 

Rannsókn þessi var byggð á eigindlegri rannsóknaraðferð. Ætlunin er ekki að draga viðtækar 

ályktanir af niðurstöðum rannsóknarinnar sem er smá í sniðum og því óvarlegt að alhæfa út 

frá viðtölum við fjóra einstaklinga. Markmið rannsóknarinnar er að gera grein fyrir því að 

Ísland er skuldbundið að þjóðarrétti til að veita flóttamönnum sem fengið hafa hæli hér á landi 

félagslega aðstoð og skoða hvort og með hvaða hætti sú aðstoð er veitt. Leitast er við að 

kanna hver stefna íslenskra stjórnvalda er í þessu efni með því að skoða lög og reglur sem 

settar hafa verið og ræða við starfsfólk sem vinnur við málaflokkinn. Þá var beitt eigindlegum 

rannsóknaraðferðum í þeim tilgangi að öðlast dýpri innsýn inn í málefni flóttamanna með 

viðtölum í því skyni að meta hvort flóttamenn fái nægilega aðstoð og hver upplifun þeirra er í 

því sambandi (Esteberg, 2002). Með dýpri innsýn inn í hugarheim og viðhorf flóttamanna til 

móttöku og stuðnings við þá hér á landi er ef til vill hægt að vinna að úrbótum í þessum 

málaflokki. Viðtölin við flóttamennina fjóra gáfu ákveðnar vísbendingar um hvernig staðið er 

að stuðningi við flóttamenn sem búa hér á landi. Stuðningur og upplýsingagjöf gegna 

mikilvægu hlutverki varðandi aðlögun útlendinga að samfélaginu, en það kom skýrt í ljós í 

viðtölum við viðmælendur að stuðningur, viðmót samfélagsins og upplýsingagjöf eru 

lykilþættir þegar kemur að aðlögun flóttamanna að samfélagi okkar. 

Niðurstöður leiddu í ljós að aðbúnaður hælisleitenda er ekki góður meðan mál þeirra er til 

úrvinnslu. Það kom í sjálfu sér ekki á óvart enda hefur hann verið mikið til umræðu í 

fjölmiðlum undanfarin misseri. Hælisleitendur fá öryggi sem er mikilvægt einkum þegar það 

er virt að umsækjendur hafa í mörgum tilvikum flúið í ótta og öryggisleysi í heimalandi sínu. 

Þeir fá fæði, húsnæði og klæði en upplifa sig einangraða í Reykjanesbæ. Þá hefur það reynst 

erfitt fyrir fólk af ólíku þjóðerni búa saman í svo þröngu samfélagi sem t.d. Fit hostel er og 

skapast þá árekstrar sem birtast í ágreiningi vegna sameiginlegs heimilishalds, verkaskiptingar 

við húsverk og fleira. Þetta er í raun vandamál sem auðvelt er að leysa með styttingu 

málsmeðferðar og praktískum lausnum s.s. eins og kaup á þjónustu. . 

Það sem kom hins vegar á óvart er hve handahófskennd og oft af skornum skammti aðstoðin 

er við flóttamenn eftir að þeim hefur verið veitt hér leyfi til dvalar. Ekki virðist hafa verið 

mótuð heildarstefna yfirvalda varðandi þennan málaflokk, heldur hefur verið tekið á hverju 

máli fyrir sig án þess að til séu reglur eða viðmið sem snúa að aðstoð og þjónustu við 

flóttamenn. Allt öðru máli gegnir þegar kemur að meðferð og stuðningi við kvótaflóttamenn. 

Þar er að finna þéttriðið regluverk sem mælir fyrir um metnaðarfullan félaglegan-, 

sálfræðilegan og fjárhagslegan stuðning við þá sem heyra undir reglurnar. Í viðtölum við 

viðmælendur kom í ljós að yfirvöld hafa ekki frumkvæði að því að upplýsa flóttamanninn um 

þann rétt sem hann kann að eiga, ekki er að finna sérstaka stofnun sem sér um að veita 

sértækar upplýsingar og nauðsynlegan stuðning. Af samtölum við viðmælendur má ráða að 

þeir finna fyrir öryggisleysi og sakna jafnvel þeirra aðstæðna sem þeir bjuggu við meðan mál 

þeirra var til meðferðar þrátt fyrir slæmar aðstæður og óvissuna um hver örlög þeirra verða. Á 

þeim tíma var lífið alltéð einfaldara en eftir að þeir urðu fullgildir borgarar í samfélaginu án 

leiðsagnar um flókið kerfi.  

Hægt er að gera mun betur í málefnum flóttamanna með mótun heildstæðrar stefnu sem 

endurspeglar hugmyndafræði yfirvalda. Koma þarf á fót einstaklingsbundinni þjónustu í formi 

upplýsingaþjónustu um réttindi flóttamanna,þar sem þarfir hvers og eins eru kannaðar og hann 

leiddur í gegnum fyrstu skrefin til hins nýja lífs. Bjóða þarf sálfræðiþjónustu í þeim tilvikum 

sem þörf er á slíku og aðstoð við að koma sér upp heimili. Þá þarf að stórefla íslenskukennslu 

utan hefðbundins vinnutíma og aðstoða við atvinnuöflun. Það þarf að vinna með 

atvinnurekendum í þeim tilgangi að aðlaga flóttamenn að íslensku atvinnulífi með 

fjárstuðningi ef nauðsyn krefur. Skoða þarf leiðir til að fá menntun metna hér á landi m.a. með 

viðbótarnámi.  

Raunhæfur stuðningur er grundvöllur þess að einstaklingar sem hingað koma geti aðlagast 

samfélagi okkar sem best og án vandkvæða.  Þótt niðurstöður séu afgerandi í þessari rannsókn 

verður ekki litið framhjá því að betra hefði verið að ræða við fleiri.  Vandinn er hinsvegar sá 

að afar erfitt er að komast í samband við flóttamenn þar sem ráðuneytin og Rauði krossinn 

mega ekki láta af hendi upplýsingar um hælisleitendur og flóttamenn.  Þá hefur það áhrif að 

nokkrir flóttamenn voru ekki tilbúnir til þess að taka þátt í rannsókninni sökum hræðslu. Það 

væri áhugavert að rannsaka þetta með fleiri þátttakendum og ekki síst konum. 

Fylgiskjal 1: Viðtalsrammi - Flóttamenn 

 

- When did you come to Iceland? Why did you have to leave your country? 

- Where did you live while you waited for an answer from Útlendingastofnun? 

- How did you feel when you were waiting for an answer from Útlendingastofnun? 

- Do you think you got enough support after you were permitted? What about when you 

were still an asylum seeker? 

- What do you think Icelandic government could do better when it comes to supporting 

refugees? 

- Did you know what service you were entitled to? 

- How did you get information about your case in the process? 

- Have Icelandic people been supported? 

- Do you spend much time with Icelandic people? Or other refugees? 

- Do you experience discrimination here in Iceland? 

- Has it been difficult to get a job in Iceland? 

- How do you think you have adapted to Icelandic society? 

Fylgiskjal 2: Viðtalsrammi – Atli Viðar Thorstensen 

 

1. Hvernig finnst þér aðbúnaður hælisleitenda vera á meðan á málsmeðferð stendur? 

2. Hvað má betur fara við meðferðina? 

a. húsnæðismál 

b. félagsleg- og sálfræðileg aðstoð 

c. aðbúnaður fjölskyldna 

d. aðbúnaður barna 

 

3. Hverjar eru skyldur íslenska ríkisins gagnvart flóttamönnum skv. 

flóttamannasamningnum? 

4. Hafa íslensk stjórnvöld staðið við samninginn? Hvernig er þjónustan á 

Íslandi?(tryggingakerfið, heilbrigðiskerfið, fjárstuðningur, sálfræðiþjónusta fyrir þá 

sem hafa lent í hremmingum heimafyrir, fjárhagslegur stuðningur) 

a. hvað hefur verið vel gert 

b. hvað má betur fara 

5. Hvaða stofnanir koma að þessu?  

6. Hvert er hlutverk RKÍ varðandi flóttamenn? 

7. Á hvað hefur helst reynt varðandi aðbúnað flóttamanna hér á Íslandi? Er það öðruvísi 

en varðandi flóttamenn á Norðurlöndunum? 

8. Er fylgst með aðbúnaði og líðan flóttamanna hér á landi eftir að þeim hefur verið veitt 

hæli? 

9. Er munur á aðstoð við hælisleitendur sem fá dvalarleyfi af mannúðarástæðum og þá 

sem fá flóttamannastöðu hér á landi? Getur verið að tregða íslenskra stjórnvalda við að 

viðurkenna stöðu flóttamanns megi rekja til þess þau vilji firra sig ábyrgð?  

10. Telur þú að þeir sem hafa fengið stöðu sína viðurkennda hafi vegnað vel? 

a. Hafa þeir blandast íslendingum 

b. hafa þeir fengið vinnu? Vilja þeir vinna? 

c. hafa þeir haft aðgang að íslenskukennslu? 

d. hafa þeir tækifæri til að mennta sig? Ef svo er hvað hafa margir nýtt sér það 

tækifæri? 

e. hafa þeir tækifæri til að leggja stund á eigin menningu? 

 

11. Upplifirðu fordóma gagnvart flóttamönnum hér á landi? 

12. Telur þú að flóttamenn upplifi almennt fordóma her? 

